
Аннотация: Самарқанд вилоятининг бўз тупроқли ерларида нўхатнинг 

Осиё, Ўрта ер денгизи ва Европа экотипларининг биологик хусусиятлари, 

фенологияси ва маҳсулдорлиги аниқланди. 

Калит сузлар: нўхат, экотиплари, ҳосил элементлари, ўсиш динамикаси, 

ҳосилдорлик. 

 

Кириш.  Нўхат (Cicer aretinum L.)  ўсимлигининг ватани Тожикистон ва 

Ўзбекистоннинг тоғли худудлари деб тахмин қилинади. Нўхат дунёнинг жуда 

кўп мамлакатларида экилади ва муҳим агротехник, экологик ҳамда хўжалик 

аҳамиятга эга бўлган экин ҳисобланади. У қадимдан дунёда кенг тарқалган 

дуккакли дон экини бўлиб, турли қитъаларда ундан озиқ-овқат ва ем-хашак 

ҳамда қайта ишлаш саноати учун хом ашё сифатида фойдаланилади [1,2,3,4,5]. 

Республикамизда нўхат  экинининг турли  хил иқлим шароитларида ўсаётган 

экотипларининг биологик хусусиятлари, жумладан ўсиш динамикаси, ҳосил 

элементларнинг шаклланиши,1000 дона уруғ вазни каби кўрсатгичлари деярли  

ўрганилмаган. 

Материаллар ва услублар. Дала тажрибалари Самарқанд вилоятининг  

Пойариқ туманига қарашли фермер хўжалигининг  ўтлоқ бўз тупроқлар  

шароитида  ўтказилди. Тажрибалар майдони 1500 м2 , ҳисоблаш майдони 648 м2 

, 1 та пайкал майдони 36 м2 бўлиб, уч қайтариқда олиб борилди. Вегетация 

давомида нўхат 3 марта – ғунчалаш - ялпи гуллаш фазаларида суғорилди. 

Тажрибада  нўхатнинг Осиё, Ўрта Ер денгизи ва Европа экотиплари экилди. 

Суғориладиган ерларда нўхат экинларининг биологик хусусиятлари ва 

ҳосилдорлигини умумий қабул қилинган услубларда ўтказилди. Ўсимликлар 

фенологик фазаларини  аниклаш умум қабул қилинган услубда олиб борилди. 

Ўсимликлар бўйини аниқлашда поянинг ер юзидан ўсиш нуқтасигача ўлчанди. 

Кузатишлар ўсиш даврининг ҳар ўн кунда вариантлар кесимида 25 та модел 

ўсимликда аниқланди. Ҳосилдорликни аниқлашда ўсимликларда дуккак ва 

уруғни чиқиш фоизи, 1000 дона  уруғининг вазни лабораторияда аниқланди.  

Тадқиқот натижалари ва уларнинг таҳлили. Нўхат экотипларининг 

вегетация  даври, яъни униб чиқишдан дуккак ялпи пишишгача бўлган даврда 

Осиё экотипида 80 кунни, Ўрта Ер Денгизи экотипида 89 кунни  ва Европа  

экотипида 84 кунни ташкил қилди. Осиё  экотипининг Ўрта Ер Денгизи 

экотипидан 9 кун  ва Европа  экотипидан эса 14 кун олдин пишиб етилиши 

кузатилди. 

 
 

 
 1-расм. Дунё қитъаларида нўхат етиштиришнинг улуши. 

 

Тадқиқот натижаларга кўра, нўхатнинг Осиё экотипида биринчи 10 

кунликда ўсимликнинг бўйи 6,9 см, Ўрта Ер Денгизи экотипида 6,1 ва Европа 

экотипида  7,0 см ташкил этди. Демак, дастлабки ўлчов натижаларига кўра, энг 

юқори кўрсаткич Европа экотипида ва энг паст кўрсаткич эса  Ўрта Ер Денгизи 

экотипида кузатилди. 

Нўхатнинг Ўрта Ер Денгизи экотипида кузатувнинг дастлабки даврларида  

ўсиш суръати  секин бўлган бўлса, 3-5 - ўн кунликлар оралиғида бу кўсаткич 

юқори суръатларда кузатилиб, 7-8 - ўн кунликларда эса ўсиш суръати  яна 

пасайиши қайд этилди. Нўхатнинг Европа экотипида эса кузатувнинг дастлабки 

кунларидан бошлаб ўсиш суръати жадаллашиб борди. Бунда энг юкори ўсиш 

суръати жадаллиги ўсув даврининг 4-5 чи  ўн кунликка тўғри келди. 

Вегетациянинг 7-8 чи ўн кунликларда  эса ўсиш суръатида пасайиш кузатилди. 

Демак, энг баланд бўйли ўсимлик Европа экотипида кузатилиб, бу кўрсаткич 96 

см ни ташкил этди ёки Европа экотипининг баландлиги Осиё экотипини 

баланлигидан 30,2 см га ва  Ўрта Ер Денгизи экотипидан эса 27,9 см баланд 

бўлганлиги қайд этилди. 

Нўхатнинг Осиё  экотипини 1000 дона  дон  оғирлиги 231,3 гр, Ўрта Ер 

Денгизи  экотипида 314,8 гр ва Европа  экотипида  бу кўрсаткич 299,0 гр ни 

ташкил этди. Экотиплар орасида энг паст кўрсаткич Осиё экотипида кузатилиб, 

унинг 1000 дона дон оғирлиги Ўрта Ер Денгизи экотипи донидан 83,5 гр ва 

Европа экотинпи дон оғирлигидан эса, 15,8 гр кам бўлганлиги аниқланди. 

Нўхатнинг бир ўсимликдаги дон сони Осиё экотипида 60,4 дона, Ўрта Ер 

Денгизи экотипида  59, 9  дона ва Европа экотипида 73,0 донани  ташкил этди. 

Бунда  энг паст кўрсаткич Ўрта Ер Денгизи экотипида кузатилди. 

Нўхатнинг ҳосилдорлик кўрсатгичи бўйича экотиплар орасида энг  юқори 

кўрсатгич Ўрта Ер Денгизи экотипида кузатилиб, гектарига 25,6 ц ни ташкил 

этди. Бу кўрсаткич Осиё экотипида гектаридан 22,2 ц ва Европа экотипида эса 

гектаридан 22,0 ц га тенг бўлди. Ўрта Ер Денгизи экотипининг ҳосилдорлиги 

Осиё экотипи ҳосилдорлигидан гектарига 3,4 ц ва Европа экотипи 

ҳосилдорлигидан эса гектарига 3,6 ц юқори бўлганлиги қайд этилди. 

Хулосалар. Нўхатнинг энг қисқа вегетация даври 80 кун Осиё экотипида  

кузатилди ёки Ўрта Ер Денгизи экотипидан 9 кун ва Европа экотипидан 14 кун 

олдин пишиб етилди. Энг баланд бўйли ўсимлик 96 см Европа экотипида қайд 

этилди ёки бу кўрсаткич Осиё экотипи баландлигидан 30,2 см ва Ўрта Ер 

Денгизи экотипидан 27,9 см баланд бўлганлиги аниқланди. Энг юқори 

ҳосилдорлик гектаридан 25,6 ц Ўрта Ер Денгизи экотипида бўлди, бу кўрсаткич 

Осиё экотипи ҳосилидан гектарига 3,4 ц  ва Европа экотипи ҳосилидан эса 

гектарига 3,6 ц ортиқ бўлди. 

